
1 

 

Interpellation de sur la nature des relations d'affaires entre le Grand-Duché 

de Luxembourg et l'Emirat du Qatar 

 

Ried – Léon Gloden 

 

Här Präsident, Dir Dammen an dir Hären, 

 

Viru net all ze laanger Zäit hu mir eis hei mam Dossier Cargolux beschäftegt. Lo 

wësse mer, dass de Katar sech aus dem Kapital vu Cargolux zréckzéie wëll. 

Deenen engen hier Freed ass deenen anere hiert Leed. Cargolux steet lo 

nämlech viru neien Erausfuederungen.  

 

Haut si mir opgeruff eis Relatiounen mam Katar an engem méi generelle Kader 

ze analyséieren.   

 

Wann ech d’Interpellatioun vum Här Urbany liesen hunn ech d’Gefill, dass mir 

eis Séil un de Katar verkaf hätten. Duerch eist Verhältnis mam Katar hätte mir, 

iwwerspëtzt formuléiert, eis Souveränitéit un de katareschen Emirat 

ofgetrueden.  

 

Här Präsident, 

 

Och wa mir eis Grand-Duché nennen - wourop mir natirlech houfreg daerfe 

sinn – si mir am internationale Verglach kee Global Player. Eise Sëtz am UNO-

Sëcherheetsrot soll och net doriwwer ewechtäuschen. 

 

Mir gehéieren sëcherlech nach zu deene Länner, deenen et wirtschaftlech 

verhältnisméisseg gudd geet. Mä dëse Wuelstand verdanke mir a groussem 

Moss auslännescher Manpower a Kapital. 

 

Ech soen et hei dann eng Kéier an aller Däitlechkeet: mir sinn ofhängeg vun 

auslännesche Suen, besonnesch eis grouss Betrieber wéi Cargolux. Daat si mir 

haut an dat ware mir och an der Vergaangenheet. 

 

Fir déi, déi et nach wëssen, hei da nach eng Kéier fir matzeschreiwen.  

De Stolriis, Arcelor-Mittal war och zu Zäiten wou e nach Arbed geheescht huet 

voll mat friemem Kapital. D’Geldgeber vun deemols waren Fransousen a 

Belsch. Méi spéit koumen dann och nach d’Spuenier dobäi.  

 

Och wann Goodyear schon säit dem Enn vun de 40er Joeren vum leschte 

Jorhonnert zu Lëtzebuerg heemech ass.1 Och wa mir haut tentéiert sinn ze 

behapten, et wier also eng lëtzebuergesch Firma. Ass deem net sou. Dës 

Gesellschaft hat an huet nach ëmmer amerikanesch Wuerzelen. Nom zweete 

Weltkrich ware mir wirtschaftlech sou ugeschloen, dass mir d’Amerikaner mat 

openen Ärm empfangen hunn.  

 

Duerno si nämlech nach aner Firmen aus de States op Lëtzebuerg komm, 

dorënner DuPont de Nemours,  an déi deemoleg Bay State mat Sëtz zu Steesel2.  

 

Vun deenen 143 Banken déi mir op der lëtzebuergescher Finanzplaz zielen sinn 

der ganzer 5 mat pays d’origine Lëtzebuerg gefouert.3  

 

Och Clearstream ass keng lëtzebuergesch Firma, mä gehéiert zur Deutsche 

Börse Group.  

 

Dëst Lëscht kann een x-beliebeg ausbauen. Ech denken notamment un Delphi, 

IEE, an och un déi Kleng- an Mettelbetrieber, an deenen auslännescht Kapital 

stecht, ouni dat dest un déi grouss Klack gehaang gët. 

 

Dir Dammen an dir Hären, 

 

Laut UNO-Bericht befanne mir eis am Top 4 vun de Länner mat de meeschten 

direkten auslännesche Investissementer.4  

 

Dat misst eis dach zefridde stellen. Zumindest en Deel vun dësen 

Investissementer fléisst jo och an d’Verbesserung vum Standuert Lëtzebuerg.  

                                                            
1 http://www.paperjam.lu/article/fr/destins-et-capitaux-croises?page=4 
2 http://www.industrie.lu/baystate.html 
3 http://www.cssf.lu/statistiques/banques/stats-mensuelles/nombre/, Situation au 30.11.12 
4 http://www.unctad-docs.org/files/UNCTAD-WIR2012-Full-en.pdf, p. 29 

D’Zefriddenheet schéngt heibannen awer hier Grenzen ze kennen, sou bal et 

ëm de Katar geet. Kataresch Gelder an der Cargolux, katarescht Kapital an der 

BIL respektiv der KBL wëlle mir jo anscheinend net. 

 

Firwat ass dat sou? Well se virgeworf kréien Plazenofbau ze bedreiwen? Eise 

Sozialmodell a Fro ze stellen? Oder ass et well dat Friemt eis Angscht mecht? 

 

Zu éischterem ginn ech d’Gefill net lass, dass verschidde Leit vergiessen, dass 

souwuel d’Cargolux, d’BIL an d’KBL kommerziell Betriiber sinn, déi no enger 

kommerzieller Logik gefouert ginn. Ausslännesch Investisseuren verfueren och 

no der Logik. Si komme bestëmmt net aus altruistesche Grënn op Lëtzebuerg. 

 

D’Profitdenken spillt also ouni Zweifel, wéi bäi all Entreprise, eng wichteg Roll. 

Ier een awer Profit réaliséiere kann, gëllt et un éischter Stell dofir ze suergen, 

dass déi Betriiber schwaarz Zuele schreiwen. Nëmmen een profitablen Betrieb 

kann Aarbechtsplaatzen schaafen! Wann déi Verantwortlech mierke, dass sech 

zwar vill op der Dépensesäit deed, d’Recetten awer net deementspriechend 

wuessen, da mussen déi néideg Analyse gemaach ginn an da muss op där Basis 

gehandelt gin.  

 

Dat kann heiansdo wéi doen.  

 

Ee Betriib, dee sanéiert ginn ass, deen duerno op Basis vun engem viabelen 

Modell gefouert gëtt, an dat mëttel- bis laangfristeg, kann duerno och rëm 

Personal, wat zu engem bestëmmte Moment ofgebaut ginn ass, rëm astellen. 

 

Dat soll een an de ganzen Diskussiounen net négligéieren. 

 

D’Politik soll an d’Privatwirtschaft nëmme begrenzt agräifen. Hier Missioun ass 

et dat néidegt Ëmfeld ze schafen, fir dass sech Betriiber nohalteg hei zu 

Lëtzebuerg néierlossen. D’Politik kann Betriiber begleeden an hieren 

Démarchen. Déi ëffentlech Hand soll sech am Prinzip net an d’Businesspläng 

vun Entreprisen amëschen. Genausou wéineg, wéi se Privatbetriiber soll 

verstaatlechen.  

Dat ass net de Wirtschaftsmodell fir dee mir stinn. 

 

Ech wéilt dann och hei mol froen: wéivil Leit hunn da missen bis elo bäi 

Cargolux goen? Mengen Informatioune no KEEN! Ob der an Zukunft hiere 

Vertrag gekënnegt kréien, kënnen déi, déi haut op de Katar klappen, hinnen no 

hierem Ausscheeden zumindest net méi ukreiden. An bis elo, huet och keen 

letzebuergeschen Investisseur Hand ausgestreckt fir an Cargolux ze 

investéieren. 

 

Bäi der BIL läit och kee Sozialplang vir.  

 

Bäi der KBL ginn sëcherlech 136 Plazen ofgebaut. Do mat aberechent sinn och 

30 fräiwëlleg Départen.5 Natirlech geet et hei ëm 136 perséinlech Schicksaler 

an déi vun hire Familjen. Deene Leit wëll ech vun hei aus Courage 

ausschwätzen.  

 

Lo awer ze soen, dat wier nei! Do wieren d’Katari’en Schold drun! Déi Leit, déi 

dat behapten, beléien sech selwer. Dat gëllt genausou fir déi, déi lo behapten 

eis Regierung wier de Missetäter. 

 

Ech wëll hei drun erënneren, dass säit 2008 a ville Finanzbetriiber Personal 

entloss gouf. 

 

Laut Chifferen vun der ALEBA wieren säit 2008 2068 Persounen an deem 

Sekteur licencéiert ginn6. E puer Beispiller rausgepickt: 

 

Alleng bäi der Hypovereinsbank (HVB) waren 2009 509 Leit betraff. Am Kader 

vun der Fusioun vun der Dresdner Bank mat der Commerzbank goufen 180 Leit 

virun d’Dier gesat. Bäi der LBBW waren et der 103.  

 

Dëst sinn alles Filialen vun däitsche Banken.  

 

                                                            
5 http://www.aleba.lu/press/lang1/7750c3b15ea28eeea042e859aedcb03c.pdf 
6 http://www.aleba.lu/press/lang1/42f023135059dfb9985f42cd2f3535d9.pdf 

Wëlle mir dann lo och kee Geld méi aus Däitschland? 

 

Mir sollen also lo hei net maachen, wéi wann nëmmen d’Katari Leit géingen 

licencéieren. Wéi wann dat kulturell bedéngt wier. 

 

Et ass e Fait, dat weisen d’Zuelen, dass de Banken- a Finanzsektor sech - zum 

Deel wéinst der Finanzkris, zum Deel och wéinst dem neien regulatoreschen 

Ëmfeld – an enger Restrukturatiounsphase befënnt.  

 

An de Joeren 2005 bis 2007 huet sech d’Bankenzuel zu Lëtzebuerg bäi Ronn 

155 agependelt.7 Duerno goung et progressiv rof. Haut ziele mir nach 143 

Banken op der Plaz.8 Do koum a kënnt et wahrscheinlech och an Zukunft zu 

Fusiounen. Déi Banken- a Finanzheiser, déi net fusionnéieren, musse kucken an 

deem neien Ëmfeld konkurrenzfäheg ze bleiwen. Se mussen sech anescht 

opstellen.   

 

Dat awer lo alles un de Katari festzemaachen. Dat ass einfach nëmme falsch!  

 

De Katari gëtt jo och virgeworf, eise Sozialmodell net ze respektéieren. 

 

Mir sinn eis eens. Et ass net déi feinsten Art einfach e Kollektivvertrag ze 

kënnegen. An trotzdeem sinn hei an éischter Linn d’sozial Partner gefuerdert.  

 

Mir als politesch Responsabel kënnen dëse Virgang awer opgräifen, an 

analyséieren op eise Modell an all senge Bestanddeeler nach ëmmer dee 

richtegen ass, ob net déi eng oder aner Ännerung misst virgeholl ginn, fir dass 

den aktuelle Modell och à terme Bestand kann hunn.  

 

Här Präsident, 

 

Mir sinn verpflicht am Interessi vun der Allgemengheet ze agéieren.  

 

                                                            
7 http://www.cssf.lu/statistiques/banques/statsannuelles/situation-bancaire/ 
8 http://www.cssf.lu/fileadmin/files/Publications/Newsletter/Newsletter_2012/newsletter143.pdf 

Et ass liichtfankeg an geféierlech, wa mir als politesch Responsabel oder aaner 

sougenannten „forces vives“ vun iisem Land dermossen agressiv Debatten 

iwwer kataresch oder soss auslännesch Participatiounen hei zu Lëtzebuerg 

féieren. Besonneg stëmmt et mech bedenklech dat sou Aussoen aus Kreesser 

kommen, déi sech dach soss gaer Wuert Toleranz ganz grouss op hiir 

Visitekaart schreiwen. 

 

Sou Aussoen huen net nëmmen negativ Auswierkungen op d’Verhältnis tëscht 

dem Katar an eisem Land a sengen Entreprisen. Et ass ganz einfach e negativt 

Signal un aner potenziell Interessenten.  

 

Dës Diskussiounen, den Inhalt vun deene Diskussiounen an d’Art a Weis, wéi 

mir hei verfueren, sinn duebel schiedlech fir Lëtzebuerg. Well op der enger Säit 

riskéiere mir, dass eise Standuert un Attraktivitéit verléiert. Op der anerer 

verbarrikadéieren mir eise Betriiber d’Dieren no baussen.   

 

D’ekonomesch Flux‘en, déi eis Regierung am Kader vu sëllegen 

Wirtschaftsmissiounen versicht huet unzekuerbelen oder oprechtzeerhalen, 

fonktionnéieren an déi zwou Richtungen.  

 

Mir importéieren Know-how vun ausserhalb, a vermarten a verkafen eis 

Produkter a Servicer am Ausland, an och an déi arabesch Länner, inklusiv den 

Qatar. 

 

Och wa mir zu engem groussen Deel Déngschleeschtungen exportéieren, wat 

duerch eis Finanzplaz och nozevollzéien ass, stellen d’Gidder awer en net 

négligeablen Deel duer.9 Vill mëttelstänneg Betriiber profitéieren vun eise 

gudde Kontakter. 

 

Ech stellen zum engem fest, dass d‘Exportatiounen an eis direkt 

Noppeschlänner, an an d’EU säit 2002 réckläfeg sinn.10  

 

                                                            
9 http://www.cc.lu/uploads/tx_userccpublications/AT_01.pdf, chiffres 2010, p. 12 
10 Idem. 

http://www.cc.lu/uploads/tx_userccpublications/AT_01.pdf

Ech stellen och fest, dass mir déi lescht Joeren an engem wirtschaftlech 

extreem schwieregen Ëmfeld liewen. Wéi mir, sinn och e grousse Deel vun 

eisen EU-Partner vun der Finanz- a Scholdekris betraff. 

 

Mir kommen also net dolaanscht fir eisen geographeschen Aktiounsradius 

auszeweiden. Dat ass wichteg a richteg, zumols fir e klengt Land wéi 

Lëtzebuerg.  

 

Länner an Asien, Südamerika an dem Mëttleren Orient gehéieren zu deenen 

neien Ofsazmärt op déi mir eis astelle mussen. Dat sinn déi opstriewend 

Ekonomien, wou mir och déi néideg finanziell Ënnerstëtzung kënne kréien. 

Wann d’Geld nämlech bäi eis knapp ass, da gëllt et finanzstaark Partner ze 

sichen, an dozou gehéiert, niewet anere Länner, och de Katar.  

 

Dat sinn net ëmmer Länner, déi eis kulturell ganz no stinn. Dat soll eis awer 

keng Angscht maachen a mir sollen dann och keng sou eng Stëmmung no 

bausse vermëttelen. Mir wëssen, zu wéi engen Reaktiounen sou Gefiller 

nämlech am Allgemengen féieren. An dat, do si mer eis mengen ech eens, wëlle 

mer bestëmmt net. 

 

Ech sinn nämlech der Meenung, dass eis Diversitéit, den Echange mat anere 

Kulturen,  d’Openheet vis-à-vis vun deem Friemen  eis zu eisem heitege 

Räichtum, net nëmmen a finanzieller Hinsicht, verhollef huet.  

 

Här Präsident,Dir Dammen an dir Hären, 

 

Duerfir musse mir et an Zukunft faerdeg bréngen méi eng serän Debatt hei ze 

féieren, an dat am Intérêt vun eisem Land.  

 

An eisem aktuellen Sozialsystem hunn d’Gewerkschaften hier Roll ze spillen. Et 

ass hir Aufgab, Revendikatiounen ze stellen, dat bescht fir hier Memberen 

rauszeschloen.  

Mir als politesch Responsabel spillen eng aner Gei. Dat heescht net, dass mir 

net diskutéieren sollen, dass alles muss guttgeheescht ginn. Mir daerfen awer 

net a Populismus a Friemefeindlechkeet verfallen.  

 

Mir sinn et déi d’Weiche fir d’Zukunft stelle mussen an an dee Beräich fällt och 

eng méi méi „investor-frëndlech“ Atmosphär.  

 

D’Verstaatlechung vun private Betriiber ass fir mech op allefall keng Optioun.  

 

Op auslännescht Kapital verzichten wëll ech aus de virgenannten Grënn och 

net.  

 

Ech wëll duerfir ofschléissend soen: 

 

Fir dass mir bleiwe kënnen wat mir sinn, musse mir eis veränneren.  

 

Ech soen Iech Merci.  

 

 

Léon Gloden 


